
TEIR

Terz plaz per la gruppa  
dalla Val Alvra
Gion Nutegn Stgier/FMR

La gruppa digls Tiradours da sport 
Alvra ò gia success tigl teir da  
giovens a Tusang. Turnos a tgesa èn 
igls treis mats e la matta cun aveir 
termino la concurrenza da gruppas 
segl terz plaz.

 
L’elita grischuna dalla garda da teir giovna è 
sa misirada sonda passada a Tusang per 
erueir igls veirs campiuns. Dalla parteida èn 
stos 100 mats e mattas da diesch anfignen 20 
onns. A madem mument ò er gia li igl cam-
piunadi grischun da gruppas digls giuvenils e 
digls giovens. 16 gruppas on tratg ainten la 
categoria digls giovens e seis gruppas ainten 
la categoria digls giuvenils. 
 
177 puncts per  
Gian Ardüser
Sa qualifitgias pigl final cantunal èn er 
 tschintg mats e dus mattas dalla Val Alvra. Da 
Surses èn betg stos dalla parteida giuvenils u 
giovens cun betg aveir li en curs da teir per 
giovens. Tratg migler on igls mats e las mattas 
digls Tiradours da sport Alvra ainten la con-
currenza da gruppas tgi ainten la concurren-
za singula. Siva la qualificaziun tgi la gruppa 
ò sagetto agl stand da teir da Crappa Naira 
era la gruppa, vurdo cantunal, rangada segl 
otgavel post. Chegl vot deir tgi a Tusang aint 

igl final da gruppas tutgiva ella betg tar las fa-
voritas per far ena medaglia.
Tigl final scumainza tot da nov e sagettadas 
vignan dus rundas. Aline Ardüser e Gian 
 Ardüser da Casti, Jan Cadosch da Mon e Lau-
rin Liesch da Stierva on tratg bagn cunzont 
ainten l’amprema runda cun far 342 puncts. 
Ainten la sagonda runda ò igl quartet betg 
persvadia schi fitg cun far 333 puncts. Cun en 
total da 675 puncts ò la gruppa dalla Val Alvra 
tuttegna contanschia igl terz plaz. Gudagnea 
la concurrenza da gruppas ò cler la gruppa 
da Sedrun-Tujetsch cun 697 puncts avant la 
gruppa da Puntraschigna cun 679 puncts.

Gian Ardüser, igl unic cun ena  
passa da 92 puncts
Sagetto precis per la gruppa dalla Val Alvra ò 
cunzont Gian Ardüser cun las dus passas da 
92 ed 85 puncts. Digls 48 participants e parti-
cipantas tg’on tratg ainten las 16 gruppas è 
Gian Ardüser igl unic tg’ò fatg ena passa da 92 
puncts. Schizont en punct daple ò tratg 
 Loreno Baracchi da Puntraschigna. Ainten la 
concurrenza singula on igls tschintg  tiradours 
e las dus tiradouras dalla Val Alvra mantgan-
to da far en plaz da podest cun esser la con-
currenza ferma, gea fitg ferma. Gist an seria 
ègl do 92 puncts da 100 puncts pussebels.
Victours èn nias Flurin Zanetti da Sent tigls 
giovens e Livio Tscharner da Schiers/Asche-
ra tigls giuvenils, Tots dus on obtignia min-
tgamai 92 puncts.

On tratg igl final grischun digl teir da giuvenils e giovens. (da san.) Aline Ardüser, Gian Ardüser, Timo 
Thöni, Laurin Liesch, Mara Cadosch, Luca Cadosch e Jan Cadosch.  Foto Gion Nutegn Stgier

ORIGEN

Occurrenza publica

An treis emdas totga l’istorgia dalla tor 
 cotschna sensom igl Pass digl Gelgia agl 
 passo. Anfignen alla fegn d’otgover vign igl 
object da 30 meters otezza demonto. Er schi 
la tor cotschna totga siva da seis onns tigl ma-
letg dalla cuntrada alpina è la sia existenza 
propi a fegn. Igls davos seis onns, cun excep-
ziun digl taimp dalla pandemia, ò la tor 
 cotschna attratg igl interess da mellas e mel-
las persungas. Gia li on ainten chel bietg mar-
cant, passa 30 premieras seia chegl da solt, da 
teater u da cant.

Preschentar igl futur  
sainza tor cotschna
La raschung tgi igl object svanescha è tg’el è 
en bietg temporar cun ena lubientscha limi-
tada. Cun neir demontada la tor cotschna 
mantga agl Origen Festival Cultural en bietg 
impurtant per preschentar producziuns da 
tot gener. Chegl è er en muteiv tgi l’institu-
ziun da cultura anveida igls 17 d’avost 2023 
allas 11.00 ad ena occurrenza publica. Tar 
chella vign Giovanni Netzer, igl intendant 
 digl Origen Festival Cultural a preschentar 
tge tgi succeda aint igl futur sainza la tor 
 cotschna, noua tg’è previa da preschentar las 
producziuns e betg igl davos er ulteriouras 
ideias. Preschento vign er igl pi nov project 
tgi duess neir realiso eventualmaintg sensom 
igl Pass digl Gelgia per dar daple veta e daple 
muntada alla cultura aint igl Grischun, an 
spezial aint igl Grischun central e la Nagiade-
gna ota scu er promover l’economia ed igl 
turissem. (fmr/gns)

L’occurrenza da gievgia proxima è publica e per eir 

a chella è da far adiever dallas postas spezialas. Igl 

urari ins catta sot l’adressa d’internet dad Origen.

Impressiun digl transport avant seis onns.

Igl onn 2017 è la tor cotschna neida erigeida. 
 Fotos Nova Fundaziun Origen/Bowie Verschuuren


